
Greziaren lehenengo bilakaera historikoa. Brontze Aroa: Kreta eta Mizenas.  

 

Kultura minoikoa 

Kultura minoikoa Kreta-ko zibilizazioa da. Kreta-ko irlan egin diren araketa 

arkeologikoetan kultura aberats baten aztarnak azaldu dira. Hain zuzen, K.a. 2500. urtean 

sortutako kultura minoikoaren aztarnak. 

Gutxi gorabehera 2500. urtean Kreta Brontze Aroan sartu zen. Gordon Childe-k aro hori 

hiru alditan banatu zuen, eta aldi horien barruan beste hiru aldi bereiz zituen, eskema 

kronologikoa hau izan zen: 

Antzinako Minoikoa                     2500-1900 

Bitarteko Minoikoa                       1900-1600 

Minoiko Berria                              1600-1200. 

Metalez eginiko aztarnak 2500. inguruan sortu ziren. Garai horretan populaketa nabarki 

gehiagotu zen. Ezarkuntzak garrantzitsuenak irlako ekialdeko tontorrean zeuden. Kreta, 

Neolitiko aroan guztiz isolaturik zegoen, Brontze Aroan, berriz, bere isolamendutik irten zen 

Egeoko brontzean sartzeko, zenbait lekutatik eragina jasoz, hain zuzen Grezia, Mazedonia, 

Zikladak, Asia Txikia, Siria eta Egiptotik.  

Aztarna materialen bitartez, jakin dezakegu Kreta-k ez zuela eragina horien imitazio 

hutsa egin, baizik eta elementu berriak bereganatu zituen, bere barneko garapenean sartuz eta 

pare gabeko kultura bat sortuz. Brontze Aroaren hasieran tresnarik gehiena buztinezko edo 

harrizkoak ziren, batez ere nekazaritzarako erabiltzen zirenak. Hilobietan aurkitutako 

metalezko gauzen erdia baino gehiago labanak ziren. 

Minoiko zaharrean zenbait aldaketa gertatu ziren: egitura soziala bilakatzen ari zen eta 

horren barruan talde sozialen arteko desberdintasuna handitzen zihoan. Hiriak gero eta 

handiagoak ziren eta teknikak ere nabarki garatu ziren. 

Hurrengo aldia, Bitarteko minoikoa, 1900.etik 1600.era bitartean garatzen da. Kreta-ko 

urrezko aldia da. Aldi horretan botere politiko, aberastasun eta artearen arloan asko aurreratu 

zuen Kreta-ko zibilizazioak. Aldi horretan Gordon Childe-k deitzen zuen hiri erreboluzioa 

burutu zen. Jauregiak eraiki zituzten, artea bere garapen handieneraino iritsi zen eta gizarteak 

psikologia eta bizimodu bereziak, guztiz desberdinak, gutxienez talde pribilegiatuetan lortu 

zituen.  

Bitarteko minoikoan, Finley-ren ustez, gizarte kretarrak pentsaera eta erakundeen 

finkapena lortu zuen eta oreka hori ez zen puskatu zibilizazioa desagertu arte. 

Zibilizazio horren ezaugarrien artean, hurrengoak aipatuko ditugu: 

-harresirik gabe egindako hiriak: Knosso, Festos eta Hagia Triada bezalakoak. Hiri 

hauetan jauregi ederrak aurkitu dira, patio handi batzuekin barruan, patioaren inguruan gelak 

banatzen zirelarik. Gela hauetan janariak gordetzeko tirrina handiak aurkitu dira, hauek 

hornitegi bezala har ditzakegu. Apainketa aldetik jauregietako hormek margo ederrak 

zituzten, landare, abere eta eguneroko bizitza adierazten zuten irudiz estaliak azaltzen ziren.  

- Enterramenduak taldeka egiten zituzten, hasiera batetan leize eta zuloetan eta ondoren 

tirrina handietan. 

- Zeramikazko ontziak apainduak. 

- "Lineal A" eta "Lineal B" izeneko idazkera mota bereziak. 

Esan dezakegu Bitarteko Minoikotik Minoiko Berrira ia aldaketarik gabe pasatu zela. 

Bitarteko Minoikoan zenbait irlako lekutan suntsidurak gertatu ziren, lurrikarengatik, baina 

katastrofea gertatu ondoren, berehala hasi zen berreraikitzea. Berreraikitze hori ez ezik 

ezarkuntza berriak ere egin zituzten. Horretaz gain kontinenteko Greziarekiko harremanak 

estutu zituzten, baina ez dago aldaketa sozialen aztarnarik. 

1400. urtearen inguruan irla osoa kanpoko gerlariek  menperatu zuten eta orduan 

hondatu zen zibilizazio hura. Horrela galdu zuen Kretak bere hegemonia politikoa.  

Beharbada zibilizazio minoikoaren ezaugarririk bereziena idazkera da. Hasieran 

idazkera piktografikoa izan zuen, Evans-ek hieroglifikoa deitu zuena, idazkera 

egiptoarrarekiko antzagatik. Gero, Bitarteko Minoikoaren lehenengo mendeetan beste 

idazkera bat, sailagoa, sortu zen, Evans-ek deitutako Linea A, hain zuzen. Sistema honetan 

zeinu bakoitza silaba bat zen. Lineal A irla osoan zabaldurik zegoen, hala ere testuen gehiena 

Hagia Triada-n eta Kato Zakro-n agertu zen. Azkenik, Knosso-n idazkera sistema hori 

desagertu zen Lineal B sistemari pasoa emanez. 

Kretako idazkera zenbait gauzetan kontserbatu da: zeramikazko ontzietan, harrizko 

seiluetan, libazioarako mahaietan eta buztinezko tabletetan. 

Oholtxoei buruz gauza batzuk esan behar ditugu: 

- gelditu direnak ez dira asko, guztira 4000 baino gutxiago. 

- gaur egun ditugunak, kasualitatez kontserbatu dira, zeren ez zituzten oholtxoak 

egosten. Normalean administraziorako agiriak izaten ziren eta mota hauetakoak zirenez, 

urtero botatzen ziren. Hori zela eta gelditu direnak jauregiak desagertu ziren urtekoak dira. 

Ezaugarri honek, urte berekoak izateak, nabarki murrizten du beraien informazioaren balioa. 

- Horretaz gain, testuak oso laburrak ziren, esan dugun bezala bere edukia 

administrazioari buruzko da: batez ere jauregiaren ondasunen erregistroak, langileen 

zerrendak, jauregiak egindako banaketen zerrendak etab. 

Agiri hauek osagarrizko informazioa eskaintzen dute, baina oinarrizko iturria 

Arkeologia da, zeren eta oholtxoek ez dute, zenbait aspektutan, batere esaten, adib. kanpoko 

munduari buruz, herriarteko politikari buruz, etab. 

Azaltzen duten aspektua jauregiaren boterea da. Kretako zibilizazioaren erdigunea 

jauregia zen, gizartea jauregiaren inguruan antolatzen zen. Ekonomia ere kontrolatzen zuen, 

ekintza ekonomiko guztiak bere kontrolpean zeuden, jendea eta ondasunak bananduz, 

lehengaietatik produktu bukatuetara eta hau dena merkatal sistemarik gabe. 

Bitarteko Minoikoan eta Minoiko Berriaren lehenengo aldian, Kretak kanpoko 

merkatalgo aktiboa izan zuen. Gauza asko inportatu behar zituen batez ere lehengaiak eta 

metalak. 

Gai honen arazo historikoak planteatzen ditu, gehiena erantzunik gabekoak oraindik: 

nola ordaintzen zituen inportazioak, Estatuaren antolaketa, inportazio handi horiek egiteko gai 

izateko, etab. 

Badakigu, oholtxoen informazioagatik, Kreta-ren aberastasunaren elementu 

garrantzitsuenetariko bat artaldeak zirela. Kanpoko produktu batzuk artilearen truke 

eskuratzen zituzten, baina ez denak. 

Beste esplikazio batek, Kretak itsas inperio bat zuela mantentzen du, hain zuzen, 

talasokrazia minoikoa izenekoa. Teoria hau mantentzen zuten historialarien aburuz, Kretak 

itsasoa kontrolatzen zuen eta Mediterraneoko irlak bere kontrolpean zeuden, Kreta-n agertzen 

ziren kanpoko produktuak zergak ziren, irlek ordaindutakoak. 

Talasokraziari buruzko berri bakarrak idazle greziar klasikoek egiten dituzten 

aipamenak dira. Lehenengoa V. mendearen bigarren aldiaren agertu zen, Herodoto eta 

Tuzidides-en lanetan. 

Kretako inperioa oso gai eztabaidagarria izan da. Dudarik gabe, Knosso-k aberastasun 

eta botere handia izan zituen. Dirudienez, ondoko irletan ere ezarkuntza minoikoak izan ziren. 

Baina bi gauza hauengatik ezin da mantendu Kretak itsas inperio zabal bat zuela. Arrazoi 

hauek oso ahulak dira inperioaren izan zela pentsatzeko. 

Inperioa ez zegoelako iritzia mantentzen duten historialariek arrazoi ezberdinak ematen 

dituzte baina garrantzitsuena iturri klasikoetan egindako aipamenaren data da. Esan dugun 

bezala talasokraziari buruzko lehenengo aipamena V. mendean agertu zen eta data hau 

kontutan edukitzeko berriegia da. 

Kretako jauregien izaera ere erlazionatuta dago kontu horrekin. Esan dugun bezala hiri 

kretarrak irekiak ziren, ez ziren gotorlekuak, palazio mizenastarrak izango ziren bezala. 

Batzuetan hau talasokrazia esplikatzeko erabili dute, iritzi hau mantentzen zuen Kretak ez 

zuela gaztelurik itsasoa menperatzen zuelako. Hala ere hau ez da funtsezko arrazoirik zeren 

itsasotik zetozen mehatxuak ez dira inoiz gotorlekuen izatearen arrazoi bakarrak, ezta 

erabakigarria ere. 

Ez dakigu zein den fenomeno horren esplikazioa baina argi dagoena da, Kretako 

zibilizazioaren berezitasuna azaltzen duela, berezitasunaren horren ezaugarri bat zela.  

 

GREZIA MIZENASTARRA 

Zibilizazio mizenastarra Grezia kontinentaleko kultura izan zen, Brontze Aroaren 

bukaeran bilakatu zena, aurre-historialariek Heladiko Berria (K.a. 1600-1100 bitartean) 

izendatzen duten aldian, hain zuzen ere.  

Grezia kontinentalaren periodizazioa: 

Antzinako Heladikoa                       2600-1900 

Bitarteko Heladikoa                             1900-1600 

Heladiko Berria I edo Mizeniko I          1600 

Heladiko Berria II edo Mizeniko II       1500 

Heladiko Berria III edo Mizeniko III    1400-1100 

 

Mundu mizenastarra aipatzen dugunean, lurralde oso zabalaz mintzatzen ari gara. 

Lurralde zabal horrek hiru ezaugarri komunak zituen: zeramika berdintsua, gotorlekuak eta 

Kretan jaiotako Lineal B idazkera sistema. Mizenasek, kultura honen eponimoa izan arren, ez 

zuen inoiz lehentasunik izan. Izen hori guztiz konbentzionala da, Mizenasen egindako 

indusketen antzinate eta garrantziarengatik erabiltzen dugu.  

1600tik aurreko hiru mendeetan, Grezia kontinentaleko biztanleak gizarte talde 

txikietan bizi ziren, kokaleku horiek bata bestetik oso gertu zeuden, ez zuten gotorlekurik eta 

oso pobreak ziren. 

1600tik aurrera Erdiguneko eta Hegoaldeko Grezia nabarki garatu ziren. Heladiko 

Berrian, populazioa nabarki handitu zen, honen ondoan garapen ekonomikoa gertatu zen. 

Prozesu horrek desberdintasun soziala sakondu zuen eta aberastasuna eta boterea, jauregietan 

biltzen zen taldearen eskuetan jarri zituen, sistema administratibo eta talde sozial berriak ager 

eraziz. Talde sozial pribilegiatuenak herriarteko harremanak, aurretik zeudenak, bultzatu 

zituen, elementu kultural berriez jabetzen. Prozesu honen guztiaren ondorioz, kultura 

mizenikoa sortu zen, elementu zahar eta berrien loturari esker. 

Gotorleku mizenastarrak 

Esan bezala, "mizenastar" izenak ez du esan nahi zonalde horretan aginte politiko 

zentralizatua zegoenik. Mizenas Erdiguneko eta Hegoaldeko Greziako jauregi-bastioi 

(gotorleku) horietako bat besterik ez zen. Ez dago frogarik inperio mizenastar bateratuaren 

erdigunea zenik esateko. Seguru aski mundu mizenastarra osatzen zuten estatu 

independenteek kultura homogeneoa zuten. Kontinentean 400 aztarnategi inguru aurkitu dira. 

Aztarnategi horietan jauregiak agertu baino lehenago herri eta herrixkak zeuden.  

1400-1200 bitartean, zibilizazio mizenastarrak goren aldia lortu zuen, Grezia 

kontinental osoan zehar hedatu zelarik, iparraldean Tesalia eta Epiroko mugetaraino iritsiz. 

Paisaia mizenastarren eraikuntzarik bereziena jauregi gotortuak dira. Jauregi-bastioi horiek 

akropolietan kokatzen ziren, harresi erraldoiez babestuta. Harresi horiek populazioari ere 

babesa eskaintzen zioten eta hiriaren antolamendua errazten zuten euren barne.  

Agiri idatziak 

Grezia mizenastarraren iturriei buruz, arkeologia (jauregi mizenastarretan aurkitutako 

aztarna materialak), eta olerki homerikoez gain buztinezko oholtxo mizenastarren garrantzia 

gero eta handiago dela esan behar dugu. Taula horiek, beste iturriekin batera, gizarte 

hierarkizatu bati buruzko datuak ematen dizkigute. Gizarte horren elementurik berezienak 

erregetza eta aparatu politiko sendoa ziren. 

Lehenengo taula mizenastarrak Knossos-en agertu ziren, Lineal B idazkeraz idatzita. 

Geroxeago Kontinenteko aztarnategietan agertu ziren, batez ere Pilos-en. Lineal B idazkera 

silabikoa da, hizkuntza berriz, grekoa da, Ventris eta Chadwick-ek deszifratua. Bi ikerlari 

horien ustez, tauletan agertzen diren testuak hizkuntza greko zaharrena da. Taula horiek 

buztinezko inskripzioak dira, kasualitatez kontserbatu dira jauregiak erre zirenean egosi egin 

zirelako.  

Erreinu mizenastarren egitura politiko-administratiboa 

Erreinu mizenastarren egitura politiko-administratiboa ezagutzeko iturriak buztinezko 

taulak dira, hau da jauregietako administrazioaren dokumentuak. 

Aipatu behar dugun lehenengo elementuak gotorlekuak dira. Arkeologia 

mizenastarraren elementurik berezienak hiru dira: jauregiak, tenpluak eta erregeren hilobiak, 

hirurak sendoki gotortuak. Hiru elementu horiek lurraldearen gaineko kontrol zentralizatua 

adierazten dute. Zentzu honetan, jauregi mizenastarrak unitate politikoak dira, aristokraziaren 

testuinguruan erregea aginte gorena zelarik.  

Jauregien eraikuntzaren egitura bera maila guztietan zegoen botere hertsatzailearen 

sinboloa da. Zentralizazio horrek administrazio sendo bat behar zuen, agiri idatziek agerian 

jartzen dutena. Agiri idatzi horiek jauregiko administrazioaren elementurik 

garrantzitsuenetako bat ziren. 

Erregeren administrazioak aipatzen dituen talde sozialak hauek dira: alde batetik 

noblezia eta lurjabeak eta bestetik beren menpeko eta esklaboak. Bi talde hauen artean 

populazio langile gehiena zegoen. 

Gizarte mizenastarraren burua erregea zen, wa-na-ka  edo wa-nax izenekoa. Erregeak 

funtzio ekonomiko, erlijioso eta administratiboak zituen: jauregi eta kulturako ondasunak 

administratzea, kultuaz arduratzea, funtzionarioak izendatzea eta administraritza kontrolatzea. 

Funtzio militarrak ere izan zitzakeen baina historiagileak ez daude puntu horretan ados, iritzi 

desberdinak mantenduz. 

Oholtxoetan aipatzen den bigarren pertsonarik nagusiena la-wa-ge-ta edo ra-wa-qe-ta 

da. Denbora luzez, kargu horri ezaugarri militarrak eman zaizkion, agintari militar gorena 

bezala interpretatuz. Baina ez dago argi funtzio militarrak zituenik. Pertsonai horren menpean 

artisauak eta kultuaz arduratzen ziren funtzionarioak zeuden. 

Wundsam-ek pentsatzen du ra-wa-qe-ta aristokrazia militarraren ordezkaria zela, bere 

interesak erregearen aurrean defendatzen zituelarik. 

Aristokrazian kokatu behar dugun lehenengo pertsonaia, beraz, ra-wa-qe-ta da, ikusi 

duguna. Beste batzuk ere aipatu behar ditugu: 

- mo-ro-qa deiturikoak, Wundsam-en hitzetan "los poseedores de la tierra privada". 

Pertsonai horiek jauregiak emandako lurra zuten. Jauregiari zerga txiki bat ordaindu behar 

zioten. Beraien lurrak nekazari libreek edo esklaboek lantzen zituzten. Funtzio militarrak ere 

zituzten. 

- mo-ro-qa-ren azpian e-qe-ta-k zeuden. Funtzio militarrak eta erlijiosoak zituzten, 

jauregiko ekonomiarekin erlazionatuta zeuden. 

- te-re-ta edo te-les-tai, horiek ere zituzten jauregiak emaniko lurrak. Jauregiko 

artisautza kontrolatzen zuten. 

Erregearen menpean funtzionario asko zeuden, jauregiko funtzionamendurako behar 

beharrezkoak. Palazio mizenastar bakoitzak funtzio ekonomikoak betetzen zituen: nekazal 

produkzioa zentralizatzen eta banatzen. Goi funtzionarioek lursailak eta eskribak kontrolatzen 

zituzten. 

Lurraldeko administrazioari buruzko dugun informazio bakarra Pilos erreinuko da. 

Pilos-eko lurraldea bi probintzietan banaturik zegoen. Probintzietan barrutiak zeuden: 9 

batean eta 7 bestean. Barrutiek ez zuten hiriburu finkorik. Barrutien helburu nagusienetariko 

bat zerga bilketaren antolatzea zen, bai nekazal zergak bai eskulangintzako lanak, zerga 

moduan jauregirako egin behar zirenak.  

Administrazioa denboran zehar aldatu arren, labur daiteke esanez hiri edo barrutien 

bakoitzean gobernadore bat eta botere zentralaren ordezkari bat zeudela. Bi funtzionario 

hauen ondoan beste batzuk aipatu behar ditugu, esparru probintzialeko aginpidea zutenak: 

botere zentralaren ordezkaria; funtzionario erlijiosoa eta funtzio ekonomikoak zituen beste 

bat.. 

Erreinu mizenastarren administrazioa aztertzean egiazta dezakegu jende asko biltzen 

zela jauregiaren inguruan. Jauregiak bere errekurtsoak nekazal populazioarengandik ateratzen 

zituen, errenta eta zergen bitartez. Nekazal talde hori noblezia eta da-mos-arekin jauregitik 

kanpora gelditzen zen. 

Gizarte mizenastarraren beste elementu bat da-mos  edo da-mo -a da. Hau ez da talde 

soziala, erakunde juridikoa baizik. Erakunde juridiko izategatik lurrak zituen. Lur horiek 

errentan jartzen ziren; damosen partzelak esklaboek lantzen zituzten, damos-en esklaboak 

hain zuzen.  

Damosak bere barru nekazari libreak, artzainak eta artisauak biltzen zituen. Benetako 

indar politiko bat zen, zenbait erabaki har zitzakeen, jainkoekiko harremanetan iniziatiba 

hartzen zuen eta seguru aski berarekin zer ikusirik zuten neurri politiko-administratiboei 

buruzko iritzia eman zezakeen beraien alde edo aurka zegoen azalduz. 

Talde sozialik baxuena esklaboek osatzen zuten. Hauek ondasunen produkzioan 

garrantzi handia zuten  baina ez ziren lan-indar nagusia, jabeek eta esklaboek elkarrekin lan 

egiten baitzuten. Bi esklabo mota aipatu behar ditugu:  

1. jainko eta jainkosaren esklaboak. Hauei buruzko informazio gutxi dugu, ez dakigu 

tenpluko zerbitzariak ziren edo jainkoen lurrak (temenos) lantzen zituzten. Behar bada bere 

egoera ekonomikoa beste esklaboena baino hobea zen.  

2. Pertsona fisiko eta pertsona juridikoen esklaboak. Hauek produkzio-prozesuan parte 

hartzen zuten. Ez dakigu zenbait eskubide zituzten, dena den euren egoera ez zen oso txarra, 

aro klasikoan izango zutena baino askoz hobea zen. Talde honetan beste bi mota bereiz 

ditzakegu: esklabo publikoak eta esklabo pribatuak.  

Esklaboen jatorria ere nahiko ezezaguna da. Dirudienez gehiengoa gerrako gatibuak 

ziren, baina zenbait historiagileren ustez, bazegoen esklaboen merkataritza, Asia Txikiko 

gune mizenastarren eta metropoli kontinentalaren artean.  

Erreinu mizenastarren ekonomia 

Ekonomiaren arloan gizarte heladiko eta mizenastarraren artean ez dago hausturarik. Bi 

aldietan nekazaritza eta abeltzaintza izan ziren ekonomiaren oinarriak. 

Iturriak: arkeologia eta iturri idatziak (tabletak) ditugu. Bi informazio iturri hauengatik 

dakigu garai horretan aurreko aldietako lur-emaitzak jarraitzen zutela: zerealak, olioa eta 

lekadunak. 

Erreinu mizenastar bakoitzaren nekazal ekonomia jauregiak antolatzen eta 

zentralizatzen zuen. Palazio bakoitzean zerealak banatzeko bulegoak zeuden eta beste batzuk 

olioaren produkzio eta kontsumorako. 

Abeltzaintza beste jauregiko ekonomiaren ardatza da (behiak, zezenak, ahuntzak, 

arkumeak, txerriak eta zaldiak). Jauregia beraien hazkuntzaz eta kontsumoaz arduratzen zen. 

Jauregietako dokumentazioak artisautzari buruzko informazioa ere eskaintzen digu. 

Ekintzarik inportanteena metalgintza zen. Jauregiak ematen zizkien lehengaiak artisauei eta 

produktuak enkargatzen zizkien. Ez ditugu beste produkzioaren atalak ezagutzen zeren eta 

jauregitik kanpora gelditzen zirenez, ez dugu beraiei buruzko informaziorik. 

Lur-jabetza: ez dugu ondo ezagutzen nola zegoen banaturik lurra. Gelditu den 

informazio bakarra Pilos-eko erreinuari buruzkoa da, hain zuzen lur-jabegoen bildumak, non 

alorren ezaugarriak agertzen baitziren. 

Informazio horri esker lur mota desberdinak zeudela dakigu: 

1. kotona kitimena: lur pribatuak ziren. Ez dakigu nola lortu zituzten beraien jabeek. 

Mota honetako lurdunek lur-jabego handiak zituzten. 

2. kekemena kotona: lur horien jabea da-mos-a zen, beraz, herri-lurrak ziren, ager 

publicus moduan ulertu behar dugu. 

Bi mota hauetako lur zatiak errenta zitezkeen, usufruktuan ematen ziren (onata 

izenekoak).  

3. Wa-nax, la-wa-ge-ta eta te-les-tai-ek alorrak zituzten, temenos izenekoak. Lur hauek 

tamaina desberdinekoak ziren, lurdunen kategoria sozialaren arabera. Erregearen temenos-a 

besteenak baino askoz handiagoa zen. 

4. Jainkoek ere zituzten lurrak, hauetariko batzuk errentan jartzen ziren eta beste batzu 

kulturako gelditzen ziren landatu gabe. 

5. Beste lur mota bat kama izenekoa da. Alor hauen jabeek zenbait zerbitzu bete behar 

zituzten jauregirako. Beste lursailak bezala, kama ere errenda zezakeen. 

Erlijioa 

Panteoi mizenastarraren jainkoak gutxi gora behera aro klasikokoak dira: Zeus, Hera, 

Poseidon, Artemis, Hermes, Dionisos era Ares. Zibilizazio minoikoaren aztarnak ere 

gelditzen ziren. Esan dezakegu erlijio mailan ez dagoela haustura aro mizenastar eta aro 

klasikoaren artean. Bai jainkoak bai ospakizunen lekuak mantendu ziren. 

Kultura mizenastarraren desagerpena 

Zibilizazio mizenastarra Heladiko Berrian III, 1200. urtearen inguruan, desagertu zen. 

Bat-batean ezarkuntza asko hutsik gelditu ziren eta besteak suntsiturik. Esplikazio 

desberdinak bilatu izan dira hain erorpen azkarra azaltzeko: 

– Inbasioak: Zenbait teoriak desagerpenaren arrazoi gisa herri mugimenduak aipatzen 

dituzte, baina ez dugu teoria hau egiaztatzen duen datu arkeologikorik. Arkeologiak ezin du 

herri horiek identifikatu, ezta euren jatorria finkatu ere. Historialari horien ustez, mundu 

mizenastarretik kanpoko inbaditzaileak izango ziren, lurraldea armaz menperatu ondoren, 

bertan ezarriko zirelarik. Baina, esan bezala, ez dugu hori mantentzeko froga arkeologikorik. 

- Beste esplikazio batek faktore klimatikoei ematen die garrantzia. Denbora luzeko 

agorraldia gertatu zen, horren ondorioz uzta txarrak izan ziren. Elikadura ezak populaketa 

dispertsioan eragina zuen. 

- Faktore hauei beste bat gehitu behar diegu: estatu mizenastarren barruko arazoak. 

Populaketa gehiegi gehitu zen eta jauregiak ezin zion aurre eman hazkunde demografikoari. 

Jauregietako ekonomia oso murriztua zen, espezializatuegia, eta ezin izan zuen erreakzionatu 

baldintza berrien aurrean. 

Faktore hauek guztiak konbinatu ziren lurraldeen arteko eta gizartearen talde nagusienen 

arteko borrokak ager eraziz, zibilizazioa desager eraziz. Mundu mizenastarraren desagertzea 

atzerapen handia izan zen Greziako historian, zibilizazio horrek lortu zituen aurrerapenak 

berarekin galdu ziren: idazkera, artea, sistema politiko-administratiboa eta gizarte 

hierarkizatua. 

Kultura mizenastarra desager erazi zuen suntsidura fenomenoa Egeon ez ezik beste leku 

batzuetan ere gertatu zen. XIII. mendean Mediterraneoan zenbait herrien mugimenduak sortu 

ziren, iturri egiptiarrek "itsas herriak" aipatzen dituzte, eta horiek ziren Niloko delta erosotu 

zutenak, bigarren tarte-aldia irekiz, eta Inperio hitita suntsitu zutenak. Inperio hitita eta jauregi 

mizenastarrak aldi berean desagertu ziren. Fenomeno horren ondorioz, K.a. XIII. mendean 

zehar Ekialdeko Mediterraneoan lortutako oreka politiko eta ekonomi egonkortasuna 

desagertu ziren. Handik aurrera ez da Mediterraneo menperatzen duen Estatu boteretsurik 

izango. 


